
PERSONEN: 
 
Johan Latour   

Lorna - aarfgenoame 
 
Terry - verlaifde dòchter 
 
Gaston - Sunnerkloas op vrijersvouten 
 
Opa - Napoleon op leeftied 
 
Ans - n òle vrijster   
 
Borus Merrie - n boef 

EERSTE BEDRIEF 
 

`s Nachts 
 

Toneel: (Hoeskoamer noar aigen ienzicht en rechts n telefoon) 
 
Lorna: (achter t toneel; giegelend) Hol nou mor op, straks lets mie 

valen. 
Pa: (op van links, mit Lorna, dij hai ien zien aarms dragt. Hai is verkled 

as zeerover en Lorna as zigeunerin. Ze binnen baaide gemaskerd) 
As ik op mien traauwdag mien vraauw over drempel kon droagen kin 
ik t nou  nog… (waggeld mit zien zwoare last) Laiverd, doe bis nog 
zo licht as n veerke. 

Lorna: (n klain beedje dronken: giegeld) Doe bis de laifste zeerover dij 
ik oeit zain heb… Laive zeerover, ik mout die n bekentenis doun… Ik 
bin muit en ik bin n beedje dronken! 

Pa: Ain kòp staarke kovvie en doe knaps weer op. 
Lorna: As ik mien ogen dichtdou, sloap ik. 
Pa: Goa nou mor eerst rusteg zitten. (bringt heur noar n stoul en zet 

heur er op) Ik kin die nou al zo laang, mor elke keer ben ik weer 
verboasd. Doe waas de ster van de oavend. Ale kerels waren jeloers 
op mie. 

Lorna: Doe bis de laifste piroat ien de haile… (geeuwt) wereld.                                    
(trekt heur schounen oet en zet ze op grond) Ze keken ons net noa 
alsof doe mie ontvoerde. (weer geeuwen) Ik bin zo sloapereg.  

Johan: Zoas doe vanoavend daansde, heb ik nog noeit daanst. Hè, hè, 
nou vuil ik ook dat ik muit bin… (zet masker òf en wist zien zwait òf) 
Zets doe kovvie of dou ik het. 

Lorna: Dou doe t mor… 
Johan: Da`s mooi, eerst de haile oavend as n vlinner deur de zoal 

zweven en nou maag ik kovvie zetten.  
Lorna: (sloapereg) Snoepie, as doe t dus, bis n laiverd.  
Johan: Dat zegs doe aal de haile oavend tegen mie: Snoepie. Hou 

koms aan dat woord? 
Lorna: Ik vien t… n laif… woord. (slept hoast) 
Johan: `t Is de eerste keer dat ik dat van die heur. Zo zain je mor weer. 

Je dinken dat je joen vraauw kinnen en ienains hup, stoan je veur n 
verrazzen… Dij vent dij ons tegenhollen wol dou wie weggingen, heb 
ik n fooi geven. Hai wis nait hou hai t haar! Veur zukke draankörgels 
is t noeit loat genog. Dij nemen t joe gewoon kwoalek as je noar hoes 
goan. Hai wol netuurlek mit die daanzen, mor dat zat hom nait glad. 
As ze aan dizze zeerover zien zigeunerin komen, gebeuren er 

ongelukken. Wat zee hai ook al weer tegen die? (kikt Lorna aan, mor 
dij slept) Da`s hailemoal mooi, die vaalt ien sloap… Oehoe… 
opstoan… de melkboer! 

Lorna: (dut even heur oogn open) Zeg mor dat wie niks neudeg 
hemmen! (slept weer) 

Johan: Niks neudeg hemmen, zegt ze. Op daansvlouer binnen ze  nait 
muit te kriegen mor as ze thoes komen, kriegen je er gain woord meer 
oet en valen ze ien sloap! Dat komt netuurlek van ale champagne dij 
ze dronken hèt, mor `t is nait bepoald n gezellege thoeskomst! Je 
binnen oet mit n vlinner en je komen thoes mit n hoesmus. Hier bin ik 
twinneg joar mit traauwt en doar was t net of ik mit mien 
schoulvriendinnetje oet was… Niks verannerlek as n vraauw, zeggen 
ze. Dij kerels keken mie sums en din net aan of ik mit mien dòchter 
oet was. Mor nou mouten ze hier es kieken. De woeste zeerover en 
de schone sloapster! En heur noar binnen droager was nog niks, mor 
nou mout ze trap op… noar sloapkoamer. 

Gaston: (is gekled as Sunnerkloas; board, mijter, staf, alles compleet; 
komt op van links) Ik heb t haile stuk mouten lopen. Ik kon mit dat 
ding (wist op staf) nait ien taxi! 

Johan: (draait hom om) Wat zeggen joe? Waiten joe zeker dat joe nait 
verkeerd binnen? 

Gaston: Nee, ik heb `t perbaaierd. Mor hai kon er nait ien. 
Johan: Vienen joe `t slim brutoal as ik vroag wel joe binnen? 
Gaston: Dat zain joe toch wel? 
Johan: Ik kin mie nait herinnern dat ik ``Sunnerkloas kom mor binnen 

mit joen knecht`` zongen heb. 
Gaston: Dat is juust de ellende, dij bin ik kwiet. 
Johan: Wat binnen joe kwiet? Ain-van-de-vief zeker? 
Gaston: Nee, mien knecht! `t Was aigelk gain knecht mor n Colombine! 
Johan: Een wat? 
Gaston: Een Colombine! Een clown! 
Johan: Dat hemmen je voaker mit Zwaarde Piet, dat binnen allemoal 

clowns. De zenuwdokter woont drij deuren verder en as joe sums 
weg willen, de schösstain is achter! 

Gaston: Ik kin mie nait veurstellen dat joe mie nait herkennen. 
Johan: Ik herken Sunnerkloas wel, mor ien de eerste ploats geloof ik er 

nait meer ien en ten twijde, binnen joe te vroug en ten derde wil ik 
midden ien naacht gain dronken kerels ien mien hoes hemmen. Goa 
mor noar de kerstman en vertel `t doar mor. 

Gaston: Ik bin Gaston! En ik bin zo nuchter as n pas geboren kaalf! 
Johan: (schamper) Da`s mooi! En maag ik vroagen wel Gaston is? 
Gaston: De verloofde van joen dòchter! 

Johan: Mooi. De verlo....  sunds wanneer hèt mien dòchter n verloofde? 
Gaston: Nou eh… kiek… ze hèt hom nog nait, mor eh… as joe ja 

zeggen, din hèt ze hom! 
Johan: As ik ja zeg, din hèt ze hom… (buldert) Jongeman, ik zeg nee! 
Gaston: Dat komt netuurlek omdat ik `t nait goud vroagt heb. 
Johan: Doe hes `t mooi vroagt, mor mien antwoord blift nee! 
Gaston: As ik mörgen op n beder tiedstip kom, zeggen joe messchain 

ja. Din heb ik netuurlek ook aner goud aan! 
Johan: Aal koms doe mörgen ook as Willem de Veroveroar, din zeg ik 

nog nee. En steur mie nou nait langer, want mien vraauw wil sloapen. 
Gaston: O, neem mie nait kwoalek, ik heb joen vraauw nait ains zain! 

Zai kin mie wel. 
Johan: Da`s hail mooi veur heur. Mout ik joe de weg wiezen of komen 

joe der zulf oet.  
Gaston: Volgens mie slept joen vraauw aal. 
Johan: (zingt, zwaaiend noar Gaston) Dag Sinterklaasje, da-ag da-ag. 

(zegt) Goan joe nou of goan joe nait! 
Gaston: Ik heb altied dòcht dat joe n man waren van `` Oh kom er es 

kijken``. 
Johan: Hier vaalt niks te kieken. Hèt de goudhaileg-man messchain n 

idee wanneer mien dòchter thoes komt? 
Gaston: Dou ik heur veur t lest zain heb, luip ze ien de polonaise mit 

Nero en de Man-mit-het-Iezeren Masker. En dou ik Cleopatra noar 
heur ploats bròcht haar, was ze weg. 

Johan: n Mooie verloofde. Sunnerkloas is gek op peperneuten, mor as 
hai er zin ien hèt, is de poashoas er mit vandeur! Man, doe kins nog 
nait ains op mien dòchter lètten! Hou durfs om heur haand vroagen 
as heur nou aal kwiet bis. 

Gaston: Dat kwam omdat `t zo hartstikke drok was.  
Johan: Din gebeurd zukswat nog nait. Doe haars nait as Sunnerkloas 

hìn goan mouten, mor as Lammie Goudzak!  
Gaston: Da`s messchain wel n goud idee veur `t volgend joar. 
Johan: Nee, volgend joar kins beder as treurwilg goan. Jongeman, ien 

de eerste ploats is mien dòchter nog veul te jong om verloofd te 
wezen en op de twijde ploats stel ik gain pries op Sunnerkloazen ien 
de femilie. 

Gaston: As ik prive bin, din kennen joe mie nait, din bin ik hail aans. 
Johan: Loaten wie dat din mor zo hollen. 
Lorna: (even wakker, zwiemeld) Snoepie… ik heb zo`n sloaaaap! (vaalt 

weer ien sloap) 
Johan: Jongeman, mien tied is bepaarkt, ik heb nog meer te doun. 
Gaston: Wat zee joen vraauw doar? 

Johan: Mien vraauw zee dat ze sloap hèt! 
Gaston: Volgens mie zee ze Snoepie tegen joe. 
Johan: O, din zel ik `t wel verkeerd verstoan hemmen. Jongeman, hol 

er reken mit, dat `t aal drei uur ien naacht is. As mien dòchter thoes 
komt, zel ik heur de grouten van joe doun! Vergeet de deur nait achter 
joe dicht te doun en trap nait op joen board. 

Lorna: (sloapend) Snoepie. 
Gaston: Nou zee ze `t weer. 
Johan: Wat zee mien vraauw weer? 
Gaston: Snoepie! 
Johan: Wat mien vraauw tegen mie zegt, is ons zoak! 
Gaston: Terry zee, dat joen vraauw mie wel mòcht. Joen vraauw liekt 

mie n vlòt type. 
Johan: (kwoad) Dat komt omdat ze heur schoun opzet hèt. (wist op 

Lorna`s schounen) Mor verder hemmen wie niks ien hoes. Gain hooi 
veur `t peerd en gain dòchter veur Sunnerkloas. Kiek de moan 
schient deur de bomen, mor dat is nou boeten. Omdat `t aal over 
dreien is! Mout ik nog meer Sunnerkloas aria`s opneumen of is `t zo 
genog? (gebons op deur) 

Gaston: Hoor wie klopt daar, kinder. 
Johan: Wat is dat veur gerammel midden ien naacht? 
Lorna: (sloapend) Snoepie… (men heurt haard geroup achter t toneel) 

Oehoe-oe! 
Gaston: Zie ginds komt de stoomboot. 
Johan: (woest) Man, hol op mit dij ellende. (schreeuwt) Kom der ien. 
Opa: (op van links mit Ans. Opa as Napoleon en Ans as Gemaskerde 

Haremvraauw) Dit (wist op Ans) is Sint Helena! 
Johan: (verboasd en geaargerd) Pa asjeblieft… Wel is dij doame? 
Opa: Dat zee ik toch? 
Johan: Pa, `t Is drij uur ien de naacht. 
Gaston: (wist op Opa) Dat liekt mie net n meneer veur ``Heur de wiend 

waait deur de bomen``. 
Ans: (tegen Gaston) As joe wat ien mien schoun goeien willen, ik heb 

moat negendareg en ik bin gek op klaine kedo`s dij hail duur binnen. 
Johan: Pa, wat betaikent dit? 
Opa: Dit is n nije veroveren van de klaine generoal. En doe mos nait 

jeloers wezen, want ien n oorlog maag alles. Wie hemmen honger en 
wie hemmen dörst! 

Johan: Waiten joe hou loat t is? 
Ans: (Opa`s aarm pakkend) Mien Bonaparte wait alles. 
Johan: Pa, joe komen midden ien naacht mit n vremde vraauw thoes! 
Opa: Ik kin heur de haile oavend aal! En veur mien paart, geven ze mie 

levenslang mit heur! 
Ans: Napoleon en ik loaten mekoar nait meer ien de steek. 
Johan: Joe moaken de haile buurt wakker. 
Ans: Ik heb nog noeit n Sunnerkloas mit zo`n roare Zwaarde Piet zain. 
Opa: Da`s Zwaarde Piet nait, da`s mien zeun… Hai is verkled as 

Augurk! 
Johan: (kwoad) Dizze augurk is verkled as zeerover! 
Opa: Ik dòcht aal, dij augurk liekt sprekend op n zeerover! Schat van 

mie, geef Piet Hein es n haand. 
Ans: (geft Johan n haand) Dag meneer Piet Hein.  
Johan: Dag eh, juffraauw. Pa , dit kin toch nait? Wat mouten de minsen 

hier wel van zeggen? 
Opa: Dat kin mie niks schelen wat ze zeggen. 
Johan: `t Wòrt aal licht, dij doame mout toch noar hoes? 
Opa: Dij doame heb ik òftroggeld van Karel de Koale en dij doame blift 

hier! 
Johan: Ja, mor Pa... 
Ans: Ik mout mörn-vroug om negen uur weer op mien waark wezen! 

(tegen Opa) Laif Nappie van mie, dien sloavin hèt dörst en honger!! 
(let heur ien n stoul valen) Begun n oorlog, win n veldslag en verover 
wat lekkers veur mie! 

Johan: (wanhopeg) Pa, dat kin nait... 
Opa: Bie mie kin alles. 
Johan: Dit is n vraauw dij wie nog noeit zain hemmen. 
Opa: Vraauwen dij je aal zain hemmen is niks meer aan. Dit is veul 

mooier. En proat nou nait langer tegen, aans goei ik die ien ien t 
kenoal. 

Johan: Pa!! 
Gaston: (tegen Opa) As ik dit pak volgend joar weer huur, zol ik groag 

willen dat joe mien Zwaarde Piet werden. 
Opa: Volgend joar goa ik as Tarzan. En din gaait hai mit as chita! 
Gaston: Chita? Wel is Chita?  
Opa: Da`s zien oap! 
Johan: (drifteg) Pa nou is `t genog... (tegen Gaston) Er oet, doe! (wist 

noar deur) 
Lorna: (sloapend) Snoepie. 
Opa: (verboasd) Wat zegt ze nou? 
Gaston: (baang veur Johan achteroet lopend) Snoepie zegt ze.  
Opa: Snoepie? Sunds wanneer heb ik n kiendse schoondòchter dij 

midden ien naacht om snoupkes zit te vroagen. 
Johan: Ze vragt nait om snoup, mor dat is doodainvoudeg n laif woord 

van heur. Doar mouten joe nait om laggen, want dou moe nog leefde, 

zee ze keuteltje tegen joe!  
Opa: Da`s hail wat aans as Snoepie. Johan, mien sloavin en ik hemmen 

honger. Goa noar keuken en zörg dat wie wat te bikken kriegen. 
Johan: Pa, joe verlangen t onmeugeleke. 
Opa: Nee, ik verlang allain mor n kòp kovvie en n lekker hapke! 
Gaston: n Kòp kovvie gaait er altied wel ien. 
Johan: Er gaait hier niks ien! Er gaait hier allain mor oet! En wel gaait 

er oet? 
Gaston: As ik nog bestoan zol, zollen joe wel aans proaten. 
Johan: Ik tel tot drij! Ain… twij… 
Gaston: Op vief december hemmen joe er spiet van. 
Johan: (draigend, tegen Gaston) Ik zee twij…. 
Gaston: Goud ik goa aal, mor ik haar nait verwacht dat joe zo roar tegen 

mie doun zollen. (noar linker deur)  
Johan: Ik dou nait roar, ik bin allain mor boas ien mien aigen hoes! En 

dat blief ik! 
Gaston: As joe volgend joar joen schoun zetten, steel ik veders er oet! 

(hèt hom bie deur omdraait en gaait links òf) 
Johan: De haand van mien dòchter wil dij boardoap hemmen! Nog gain 

noagel krigt er van mie! 
Gaston: (terug op) As ik mörn terug kom, kinnen joe mie nait meer! (vlug 

weer òf) 
Johan: (schreeuwt hom noa) Ik wil die nait meer kinnen ook! 
Ans: As ik Sunnerkloas zai, krieg ik altied n feestelek gevuil over mie. 
Johan: Ik ook! Veuraal vannaacht! 
Opa: (tegen Johan) Hes doe verstand van gebakken aaier? 
Johan: Pa, begriep t nou es. t Is al loat! Mien vraauw mout noar bèr! Ze 

hèt sloap! En dij doame mout noar hoes!  
Opa: Dij doame mout nait noar hoes. Ons krigs nait noar boeten. Ik bin 

Sunnerkloas nait? 
Johan: Joe kinnen hier toch gain wildvremde vraauw noar binnen 

hoalen? 
Opa: Woarom nait? Bin ik nou meerderjoareg, of bin ik dat nait? 
Johan: Het is naacht. Wat doun we as wie straks noar bèr goan? 
Opa: Din gaait zai noar mien bèr en ik blief hier ien stoul zitten! 
Johan: Dat is toch naargens veur neudeg. 
Opa: Johan wat bis doe slecht! 
Johan: Ik bedoul dat dij doame toch noar heur aigen hoes kin? 
Opa: O, ik dòcht hail wat aans. 
Lorna: Snoepie…(sloapend) 
Johan: Ja laive, ik kom… Pa, ik mout mien vraauw noar bèr bringen… 

ze vaalt om van de sloap. 

Ans: (snikt wat) Nappie, doe zee`s bie mie bis altied welkom. 
Opa: Dat bis doe ook! (haard tegen zien Pa) Hoal gebakken aaier of ik 

leg die over knij! 
Johan: Joe komen mit n vremde vraauw thoes en doarveur mout ik 

mien vraauw verwoarlozen. 
Opa: Dat hes altied aal doan. Ze is `t gewend. 
Johan: Veur mie bestaait er mor ain vraauw en dat is zai! (wist op Lorna) 
Opa: Nou, bring heur din noar boven. En neem din as doe terug koms, 

wat gebakken aaier mit. 
Johan: Ik wait nait ains of er wel aaier ien hoes binnen! (lòpt noar Lorna) 

Laive… wakker wòrren, din bring ik die noar bèr! Tou nou, wakker 
wòrren! 

Lorna: (sloapend) Mos mie droagen Snoepie! 
Johan: Droagen, ook dat nog! (tilt Lorna op en dragt heur noar deur 

rechts) 
Opa: (holt deur veur hom open) Vergeet de aaier nait! 
Johan: Ik heb zo aal ellende genog. 
Lorna: Snoepie… (Johan, mit Lorna ien zien aarms òf) 
Opa: Zo gek heb ik mien schoondòchter nog noeit zain doun. 
Ans: Nappie, ik bin toch nait onwelkom? 
Opa: Onwelkom? Hou koms doar nou bie? 
Ans: Hai deed zo roar tegen die. 
Opa: Da`s niks maaid, zo dut hai altied. 
Ans: Tegen dij Sunnerkloas was hai slim onbeleefd. 
Opa: Dat komt omdat ze hom vrouger es ien zak stopt hemmen. 
Terry: (op van links, gekled as ``colombine``, dut heur masker of) O, is 

pa er nait? 
Opa: Dien pa is dien moe noar bèr bringen. 
Terry: Noar bèr bringen? Moe is toch nait zaik? 
Opa: Nee, mor ze was zo muit, dat hai heur trap op mos droagen. 
Terry: Trap opdroagen? Dat is hailemoal niks veur mam. 
Opa: Nou is `t ien elk geval wel wat veur heur, want ze binnen 

onnerweg. 
Terry: Roar is dat… (zicht Ans) Dizze doame kin ik nait, geloof ik. 
Opa: Dat klopt, dij kins nait… da`s... eh… da`s dinges… 
Ans: Ans. 
Opa: Ja, da`s Ans. 
Terry: Aangenoam kennis te moaken, ik bin Terry! 
Ans: (haalf opstoand) Joe binnen de dòchter van t hoes heb ik 

begrepen. 
Terry: Dat bin ik ienerdoad… (geven mekoar haand) Ik heb joe op de 

daansvlouer al zain, mor dou waren joe mit n man ien historisch pak. 

Opa: Dat was Karel de Kale, mor doar heb ik heur van òftroggeld. 
Ans: Nappie wol mit ale geweld dat ik nog even mit hom noar hoes ging, 

om nog even n hapke te eten! 
Opa: Ja, mor dat zel wel knien wòrren, mit de Kerstdoagen. 
Terry: As pa er toch nait is kin Gaston wel binnen komen. 
Opa: Gaston? Wel is dat nou weer? 
Terry: Da`s mien verloofde… as pa t teminste goud vient! (ròpt) Gaston. 
Opa: Doe bedouls Sunnerkloas toch nait? 
Terry: Ja, dij bedoul ik. 
Opa: Din kin ik die nou aal wel zeggen, dat hai t nait goud vient. 
Gaston: (op as Sunnerkloas, mor nou mit de mijter ien haand)  Hes 

doe… oh… ik dòcht dat dien pa er nog was! 
Terry: Pa is even noar boven. 
Opa: Ja, Snoepie is even n Weespermop ien bèr stoppen… Dinges, eh 

Ans bedoul ik, kom mit… Dat aaier bakken duurt mie te laang! Kom 
op, din doun wie t zulf. 

Ans: (oazelt) Nappie, dat kinnen wie toch nait doun? 
Opa: Ik zol nait waiten woarom nait… opschaiten! Wel mien A.O.W 

ienpikken en nait te eten geven, dat kin nait! 
Ans: Ja, mor Nappie… 
Opa: As Napoleon zegt opschaiten, din bedoult hai opschaiten! (drukt 

Ans rechts òf en volgt heur) 
Gaston: As dien pa mie hier zicht, gebeuren er ongelukken. 
Terry: As ik verstandeg mit hom proat, gebeurd er niks. 
Gaston: Doe zels zain dat hai kwoad wòrt. Hai geloofd nait meer ien 

Sunnerkloas, mor al was ik ook n ooievoar, din geloofde hai t nog 
nait. 

Terry: Gaston, moak die nou nait zenuwachteg en goa zitten. 
Gaston: Terry, doe hes nait zain hou kwoad hai op mie was. 
Terrry: Blavvende honden bieten nait. Ik kin mien pa beder as doe. Goa 

nou zitten en loat mie t woord doun. 
Gaston: (gaait zitten) Doe zels t zain dit wòrt niks. (somber) Mörn staait 

er ien krant. Zeerover vaalt Sunnerkloas aan. 
Terry: Pa was netuurlek zo onredelek omdat mam zo muit  was…  

Sunnerkloas, ik bin `t haile joar nait ondeugend west! (gaait op 
Gaston zien schoot zitten) 

Gaston: (nog somber) As hai nou binnenkomt is er mor ain dij 
ondeugend west is en dat is Sunnerkloas. 

Terry: Laive kiener kriegen altied n doetje van de Sint. 
Gaston: Dat kin nait ien verband mit zien board. 
Terry: Eerst let hai mie hailemoal allain noar hoes lopen en nou waigert 

hai om mie n doetje te geven. 

Gaston: Dat allain noar hoes komen kon ik nait helpen, ik was die kwiet! 
Terry: As doe zo deur gaais bis mie zo weer kwiet, mor din veur goud! 
Gaston: Terry, doe bis gemain! (holt zien board n beedje opziet en gef 

heur n doetje) 
Terry: Dat is de eerste keer dat ik wat biezunners van Sunnerkloas 

krieg! 
Gaston: De Sint hèt veul meer van dat soort kedo`s! (weer doetjen) 
Terry: As de Sint dat bie elke schoun dut, zel hai `t wel drok hemmen! 
Gaston: Dit dut de Sint mor bie ain schoun, mor as doe meer schounen 

hes, mos `t mor zeggen. (Johan komt rechts op. Ze zain hom nait) 
Terry: Ik heb nog n kaast vol. 
Gaston: Din gaait de Sint n zwoare naacht tegemuit. (er volgt n innig 

omhelzen) 
Johan: (haard) Din gaait de Sint zien leste naacht tegemuit! (Gaston en 

Terry springen verschrikt omhoog) 
Terry: Pa! 
Johan: Ik goei hom der oet, ik goa even de koamer oet en wat dut de 

Sint? Ien mien aigen hoes mit mien dòchter zitten vrijen! 
Terry: (gaait stoan en lòpt noar Johan) Pa, ik kin Gaston aal drij moand. 
Johan: (woedend) Ik kin dien moe aal roem twinneg joar en dat is gain 

reden om bie n aner ien hoes te goan zitten vrijen! 
Terry: Dit is mien hoes ook, ik woon hier ook. 
Johan: Ik ook! Messchain viens `t aarg, mor ik woon hier ook en hai 

heurt om dizze tied ien Spanje of op `t dak te zitten, mor nait op mien 
stoulen! 

